
Иккинчи кун, 24 октябрь
Анъанавий ўзбек санъати, дизайн ва мода кўргазмаси

Кўргазма Санъат ҳафталигининг биринчи куни бошланиб, охиригача давом этади.
23 октябрь куни Ёшлар ижод саройида ташкил этиладиган кенг қамровли экспозиция амалий санъат усталарининг бетакрор асарлари ва замонавий брендларнинг энг яхши мавсум намуналарини бир саҳнада бирлаштиради. Бир тарафдан ҳунармандларнинг замонага мос санъати, иккинчи томондан дизайнерларнинг санъат даражасидаги либослари… Айтиш керакки, мода ва санъат бир–бири билан рақобатлашмайди, аксинча, замонавий маданиятнинг бир қисми сифатида  улар ўзаро уйғун ҳолда намоён бўлади. 

Кўргазмада номдор ва ёш дизайнерлар томонидан яратилган замонавий либослар, пойабзал, аксессуарлар, интерьер, веб-дизайн йўналишидаги яратувчанлик ғояларига эга ёшларнинг ишлари, заргарлик кўргазмалари ва машҳур брендлардан янги тўпламлар намойиш этилади.  

Ўзбекистон анъанавий санъатига бағишланган бу йилги кўргазмада мамлакатимиз анъанавий ва амалий санъатининг барча йўналишлари — каштачилик, тикувчилик, гиламдўзлик, кандакорлик, кулолчилик, ёғоч ўймакорлиги, заргарлик буюмлари, миниатюра ва бошқалар тақдим этилган. Замонавий усталар асарлари ўзбек халқининг анъанавий мероси, мустақиллик йилларида  қайта тикланган қадимий анъаналарининг ёрқин намойишидир. «IJOD» Ўзбекистон рассомлар, санъатшунослар ва халқ усталари уюшмаси аъзолари ҳамда Тошкент, Самарқанд, Бухоро, Хоразм, Сурхондарё, Қашқадарё, Андижон, Наманган, Фарғона, Марғилон, Қарақалпоғистондан келтирилган замонавий антиқа асарлар кўргазмадан ўрин эгаллаган.

Кўргазма иштирокчилариниг сони йилдан-йилга ортиб бормоқда. Қатнашчилар орасида номдор мода маркалари ва ёш иқтидорлар, қолаверса, Фонд Форум томонидан ҳар йили ўтказиладиган “Келажак овози” республика иқтидорли ёшлар танлови ғолиблари ҳам бор. 

“Ижтимоий ишбилармонликни ривожлантириш: тажриба ва тамойиллар” халқаро аёллар бизнес-форуми

24 октябрь, 10.00 ─ Тошкент шаҳри, “Интерконтиненталь” меҳмонхонаси.

Форум мақсади: икки давлат ўртасида бизнес, таълим, маданият ва фуқаролик сектори соҳаларида ҳамкорликни юксалтириш, Ўзбекистонда ижтимоий тадбиркорлик ривожи бўйича ҳамкорлик режаларини ишлаб чиқиш. 
Қатнашчилар: нодавлат нотижорат ташкилотлар, олимлар, таълим, маданият, бизнес соҳаси, банк тизими, оммавий ахборот воситалари вакиллари, хорижлик меҳмонлар - жами 200 кишини ташкил этади. Форумда Буюк Британия, Франция, Россия, Қозоғистон, Озарбойжон, Польша ва Латвиядан меҳмонлар иштирок этиши кутилмоқда.   
Форум 4 йўналишда иш олиб боради:

1. Бизнес, фан ва таълим;

2. Бизнесда ижтимоий масъуллик (Бизнеснинг ижтимоий масъулияти);

3. Маданият, санъат ва бизнес;

4. ОАВ ва фуқаролик жамияти институтлари. 

Ижтимоий ишбилармонлик тизимига  шундай корхона ва ташкилотлар кирадики, уларнинг фаолияти ҳудудларда (ижтимоий, экологик ва этик мақсадлар) ижтимоий тадбиркорлик ва маҳаллий иқтисодиётни юксалтиришнинг тизимли алоқадорлигидан фойдаланган ҳолда фаровон турмуш тарзини йўлга қўйиш ҳамда яхшилашга қаратилган. Ижтимоий тадбиркорлик ва ишбилармонликка катта қизиқиш билан қараётган давлатлар сони ортиб бораётган бир вақтда ижтимоий ташкилотларни яратиш, ижтимоий йўналтирилган бизнесни қўллаб қувватлаш фаолияти иштирокчиларига айланаётган иқтисод сектори вакиллари сони ҳам ошмоқда. Бу йўналишда ижтимоий тадбиркорликдек ажойиб ҳодиса ҳар бир давлат ҳаётида фуқаролик жамиятини ривожлантирувчи муҳим восита сифатида муносиб ўрин эгаллаши учун давлатларнинг баҳамжиҳат ҳаракат қилиши тобора долзарб бўлиб бормоқда.  

KEIMYUNG UNIVERSITY COLLEGE OF FASHION (Корея Республикаси) талабаларининг дизайнерлик ишланмалари кўргазмаси 
Очилиши: 24 октябрь,11.00, Ёшлар ижод саройи

Кимюн Университети мода коллежига (Корея Республикаси, Тэгу ш.) 2003 йилда асос солинган бўлиб, у мода ривожланиш даражаси юқори бўлган Тэгу шаҳрида жойлашган. Жаҳон модасига ўзининг муносиб ҳиссасини қўша оладиган кадрлар етиштириш муассасанинг ўз олдига қўйган мақсадларидан. Коллежда фэшн-дизайн, фэшн-маркетинг ҳамда тўқимачилик дизайни факультетлари мавжуд. Коллеж Кореядаги модага ихтисослашган илк ва ягона ўқув муассасаси саналади ва тез суръатларда ривожланувчи мода саноати талабини қондира оладиган юқори малакали мутахассисларни тайёрлайди.

Пойтахтимизда коллеж талаба ва ўқитувчиларининг замонавий либос мавзусига бағишланган лойиҳалари экспозициялари намойиш этилади.     

Kamishima Chinami (Япония)
24 октябрь, 12.00 Ёшлар ижод саройи

Kamishima Chinami (Камишима Чинами) - япониялик машҳур дизайнернинг тахаллусидир. У ўзининг илк тўпламини 2002 йилда Токио мода ҳафталиги доирасида намойиш қилган. У ҳеч қачон тайёр матолар, тақинчоқ ёки аксессуарларни алоҳида сотувга чиқармайди. Ҳар бир майда деталь қўл меҳнати билан яратилади. Материалларга махсус ишлов берилади, бўялади, тикилади ва қимматбаҳо деталлар барпо этилади. Дизайнер эса уларнинг барчасини бирлаштириб, санъат асари даражасидаги либосни яратади. 

Kamishima Chinami жаҳон ўйлаб 70 дан ортиқ монобрендли дўконларга эга. Оммавий бўлишига қарамасдан, унинг либослари кўп нусҳада чиқарилмайди. мураккаб конструкцияли гўзал либослар Милан ва Париж мода ҳафталиклари мухлислари қалбидан жой олган. Таниқли дизайнер антиқа бош кийимлар ва аксессуарлар билан либосларга бетакрор кўриниш бахш этади.  

Франциялик рассом Александр Клериссдан комикс (ҳажвий суратлар) кўргазмаси, Француз институти кўмаги остида

Ўтказилиш вақти ва жойи: 24.10.2011, 13:00, Миллий санъат маркази
Александр Клерисснинг болалиги Франция жанубида ўтган. 2000 йилда у санъат тарихи факультетига ўқишга киради. 2002 йилда таълим йўналишини ўзгартириб, визуал коммуникациялар йўналиши бўйича диплом ёқлайди. 2003 йилда у Ангулем шаҳридаги Олий кашфиётлар мактабида таҳсилни давом эттириб, комикслар жанрига мурожаат қилади ва шу ернинг ўзида истеъдодли болалар билан биргаликда Le Mouchoir (Рўмолча) журналини нашр эта бошлайди. Унинг илк асарлари ёшлар нашри ҳисобланган Toboggan журнали, Choco Creed журнали ва бошқа маҳаллий матбуотда берилади. 2006 йилда у ўзи фахрланган Давид Прюдомнинг “Жаноб Пателин ишлари” асарининг рангли нусхасини чизади. 2007 йилнинг январь ойида у ўзининг илк “Жаз клуби” альбомини Dargaud нашриёт уйида чоп эттиради. Яқиндагина у хотиралар қаърига чўмган “Ўлимни алда” ҳикояси устидаги ишини тамомлади. У ёшлар матбуоти учун иллюстратор сифатида Toboggan журнали ва Arbre vengeur, Les éditions de l’an 2 нашриёт уйларидаги фаолиятини давом эттирмоқда.
Тошкентдаги кўргазмага Александр Клерисснинг турли техника: қалам, компьютер графикаси асосида яратилган 40 дан ортиқ ноёб асарлари келтирилган. Кўргазманинг мақсади муаллифнинг комикслар, иллюстрация, графика каби йўналишлардаги асарларининг ўзига хослиги ва турфалигни кўрсатишдир. Ушбу турфалик Франция замонавий санъатининг муҳим қисмини намоён этади.

Шунингдек,  Александр Клерисс Ўзбекистон ижодкор ёшлари учун комикслар яратиш бўйича беш кунлик маҳорат дарсларини ўтказади. У 18-22 октябрь кунлари Тошкентдаги Француз институтида ташкил этилади.

БЛИЦ-БРИФИНГ 24 октябрь куни 14:00да Фонд Форумнинг анжуманлар залида бўлиб ўтади. Унда Ўзбекистоннинг ижодкор ёшлари ўзларининг кумирлари билан эркин мулоқот қилишлари, уларни қизиқтирган мавзуда суҳбатлашишлари, саволларига жавоб олишлари мумкин бўлади.

Billionaire (Италия)

24 октябрь, 16.00, Миллий санъат маркази

1980-йилларда ёш банкир Анжело Галассо классик костьюмлар оламининг тунд ва зерикарли  эканини англаб етди. Шунда либос яратиш истаги уни шунчалик қуршаб олдики,у аввалги бизнесини ташлаб, ўзининг «Interno 8» либослар маркасини яратди. Жасур дизайнерлик ечимлар билан қуролланган Галассо эркаклар мода оламига бутунлай янгитдан андоза ясади , десак янглишмаган бўламиз. У итальянларга хос олифталикдан ва қимматбаҳо матоларни танлашдан уялмасликка чақирарди.

2005 йилда Анжело Галассо ва унинг доимий мижози «Формула-1» менежери Флавио Бриаторе эркаклар учун haute couture линияси - «Billionaire Italian Couture»ни яратишди. ""Миллонерлар" услуби бу сифат, майда деталларнинг ўзига хослиги ҳамда эксклюзивликдир. Масалан, унинг либосларидан бири - «Watch Cuff» - соат учун мўлжалланган бежирим йиртиққа эга кўйлакдир. 2004 йилда ушбуэркаклар кўйлаги Лондон дизайн музейининг доимий экспозициясига қўйилди.

UNDERGROUND ёш дизайнерлар либослари намойиши 

24 октябрь, 18.00, Ёшлар ижод саройи

Намойиш ёш иштирокчилар ва рақс гуруҳларининг чиқишларини ўзида жамлаган ёрқин ва жўшқин шоу кўринишида бўлиб ўтади. Underground тамоман эркин ижод майдони ва кенг фантазия имкониятларини тақдим этади. Тўпламларга мавзу бўйича ҳам, матолар ва кўриниш борасида ҳам ёки таркибий тузилиш бўйича ҳам ҳеч бир чекловлар юкланмайди. Бунда ягона қоида мавжуд, у ҳам бўлса – либоснинг қизиқарли ва ноодатий яратилиши. Шу тарзда Underground мамлакатдаги ёшлар модаси салоҳиятини кўрсатиб беради.

Бу йили 22 нафар дизайнер томонидан 145 нафар аёллар ва эркаклар моделларига мўлжалланган  19 та тўплами намойиш этилади. Улар орасида Камолиддин Беҳзод номидаги Миллий рассомчилик ва дизайн институти ҳамда Тошкент тўқимачилик ва енгил саноат институтларининг талаба ва битирувчилари, шунингдек мустақил дизайнерлар бор. Барча тўпламлар бутунлай турфа: классика ва романтикадан тортиб, гранж ва милитариягача бўлган услубларда яратилган. Либослар ва аксессуарларни яратишда турли омиллар, миллий қарашлар ва бошқа ижодий ёндашувлар асосида тайёрланган матолардан фойдаланилган. 

Underground кўпгина дизайнерларнинг ўз истеъдодларини соҳа мутахассислари ва ҳакамлар, шунингдек, кенг жамоатчилик  эътиборига ҳавола этишлари учун жуда қулай имкониятдир. Ўтган йиллардаги орттирилган тажрибаларнинг самараси ўлароқ,  ушбу намойишлрда ҳам ёш ижодкорлар учун янги йўллар очилади. Энг қизиқарли тўпламларнинг муаллифлари Санъат ҳафталиги доирасида ўз ғояларини амалга ошириш учун ҳамкорлар билан алоқа қилиш, халқаро намойиш ва танловларда иштирок этиш учун таклифномаларни қўлга киритишлари мумкин бўлади. 

Мазкур намойиш олтинчи маротаба ташкил этилмоқда: Underground илк бор 2006 йили Style.uz ҳафталиги доирасида ўтказилган ва ҳанузгача янги истеъдодларни, яъни бугунги кунда номлари машҳур бўлиб улгурган Артем Дробишев, Марат Неъматов, Эллина Хайруллина кабиларни кашф этди. Ушбу лойиҳа ўз дастурига ҳар йили  бирор янгилик киритиши билан ҳам жуда аҳамиятли. 

Ёшлар намойиши ҳисобланган Underground нафақат ёрқин, балки ноодатий ва эркин кўринишдаги шоуга айланиб улгурди. Underground – бу Ўзбекистондаги янги ва замонавий мода рамзи бўлиб, фаолиятини эндигина бошлаётган ёш дизайнерларга   ўз ғояларини амалга ошириш ва ижодий юксалишлари учун кўмаклашади. 
Иштирокчилар рўйхати:
1.
Мавлуда Исаева 

2.
Маргарита Сафарова 

3.
Гулирано Илхомжонова 

4.
Клара Умарова 

5.
Рухшона Умарова 

6.
Дарья Масальская 

7.
Ольга Масальская 

8.
Таисия Чурсина

9.
Евгения Елизарова 

10.
Фируза Хайдарова

11.
Гулюз Умарова 

12.
Тимур Каримов 

13.
Фарух Хамзин 

14.
Марианна Макарова 

15.
Элсевар Исхоқова 

16.
Зебо Ходжаева 

17.
Лидия Андре

18.
Мохинур Икромова 

19.
Камола Асомова 

20.
Алишер Буриев 

21.
Муниса Асқарова

22.
Артем Дробишев

YVES SAINT LAURENT (Франция)

24 октябрь, 22.30, Radisson меҳмонхонаси
Yves Saint Laurent модалар уйига 1962 йилда машҳур дизайнер Ив Сен-Лоран (1936-2008) томонидан асос солинган. У буюк модани санъат даражасига кўтарган инсонлардан бири. Ив Сен-Лоран томонидан яратилган деярли 40 йил мобайнида либослар бутун жаҳонни ҳайратлантирган. Қобилиятли дизайнер таваккалга қўл урмас, шу боисдан ҳам барча тўпламларида ягона услубга амал қилишга интиларди. Бироқ шу билан бирга тўпламларининг ҳар бирида Ив Сен-Лоран ўзига хосликни сақлаб қолар, услубнинг бетакрор жиҳатларини кашф этарди. Буларнинг барчаси моҳир мода устасига бошқалардан ажралиб турувчи ва турфа хил либослар яратиш имконини берарди. 
Ўтган асрнинг 60-йилларида шимли костюмлар, ҳарир либослар, сафари курткалар сингари аёллар учун мутлақо янги бичимдаги либослар яратган дизайнер айнан Ив Сен-Лоран бўлади. Унинг исми билан чамбарчас боғлиқ афсонавий аёллар смокинги ҳам дизайнер томонидан айнан мана шу давр ичида яратилган.

1983 йилда ҳаёт вақтида Нью-Йоркдаги Метрополитен музейида кўргазмаси ташкил этилган илк модельерга айланди. 1985 йилда юқори мода оламидаги кўпйиллик фаолияти учун Оскар мукофотига сазовор бўлди. 2007 йилнинг ёзида Ив Сен-Лоран мода саноати ривожига қўшган ҳиссаси учун Француз легиони орденининг Буюк командор титулига муносиб топилди.
Оддийлик, бичимларнинг аниқлиги ҳамда бой нақш ва ранглар YSL брендининг ўзига хос услуби саналади.

